
GOUVÈNÈ CUOMO ANONSE EVÈNMAN RANMASAJ MEDIKAMAN ATRAVÈ ETA 

A, NAN KAD JOUNEN NASYONAL RANMASAJ MEDIKAMAN SOU 
PRESKRIPSYON  

  
Plis pase 280 Kote Atravè Eta a ap Aksepte Medikaman sou Preskripsyon Moun 

pa Itilize  
  

Ranmasaj Medikaman Kote k ap Patisipe yo Gratis e Anonim  
  

Yo Ankouraje Famasi, Lopital ak Etablisman Swen Sante Enskri pou Pwogram 
Pilòt Ranmasaj Pwodui Famasetik Depatman Konsèvasyon Anviwònmantal la  

  
  
Jodi a, Gouvènè Andrew M. Cuomo te anonse ajans leta yo ap met tèt ansanm avèk 
Administrasyon pou Kontwòl Medikaman (Drug Enforcement Administration, DEA) 
epitou avèk depatman lapolis lokal pou patisipe nan Jounen Nasyonal Ranmasaj 
Medikaman sou Preskripsyon (National Prescription Drug Take Back Day) de 10 a.m. a 
2 p.m. nan samdi 28 Oktòb 2017. Moun New York ka jwenn yon kote ki fasil pou yo jete 
medikaman nan youn nan 282 kote k ap patisipe atravè eta a. Nou ka jwenn lis la sou 
entènèt lè nou sèvi avèk zouti sou entènèt pou jwenn sit ranmasaj la.  
  
“Eta sa a pran angajman pou pwoteje rezidan yo kont movèz itilizasyon ak abi dwòg ak 
medikaman, e gras a tèt ansanm sa a, nou bay moun New York opòtinite pou debarase 
yo de ansyen medikaman pou yo pa al tonbe nan move men”, Gouvènè Cuomo te 
deklare. “Mwen ankouraje tout moun jwenn pwen ranmasaj ki pi pre yo a, remèt ansyen 
medikaman, e ede nou nan jefò n ap fè pou kenbe kominote New York yo an sekirite.”  
  
“Jounen Nasyonal Ranmasaj Medikaman sou Preskripsyon an, se youn nan fason nou 
ka sove moun ki fè akoutimans avèk dwòg paraksidan, poutèt yo gen aksè a 
medikaman yo pa bezwen pou rezon medikal ankò”, Gouvènè Adjwen an, Kathy 
Hochul, ki se ko-prezidan gwoup travay Gouvènè a pou konbat adiksyon ak 
ewoyin ak opiyoid (Task Force to Combat Heroin and Opioid Addiction), te 
deklare. “Lè li patisipe nan pwogram sa a, New York ap ban nou yon lòt fason pou 
pwoteje moun nou renmen pou yo pa tonbe nan pyèj mòtèl movèz itilizasyon 
medikaman sou preskripsyon.”  
  
Evènman Samdi a make 14yèm fwa an setan New York patisipe nan Jounen Nasyonal 
Ranmasaj Medikaman sou Preskripsyon an. Mwa d Avril pase a, Ameriken te remèt 450 

tòn medikaman sou preskripsyon nan prèske 5,500 sit ki te sou kontwòl DEA, e plis 
pase 4,200 sit depatman lapolis ki te nan tèt ansanm onivo lokal ak leta. Pandan 13 
dènye evènman ranmasaj nasyonal yo, DEA ak patnè li yo te ranmase plis pase 4,050 
tòn konprime. Ane pase a sèlman, Divizyon DEA New York la te ranmase plis pase 18.8 
tòn medikaman preskripsyon moun te remèt nan sit koleksyon ki te deziyen pou sa.  
  
Etid montre pi fò moun ki fè abi medikaman sou preskripsyon, se nan men fanmi ak 
zanmi medikaman sa yo soti, san bliye kabinèt famasi nan kay yo. Anplis de sa, yo fè 
Ameriken konnen kounye a ke metòd abityèl yo te konn ap di yo itilize pou jete 
medikaman yo pa bezwen ankò - flòch yo desann nan twalèt la oswa voye yo nan fatra 
– se gen dwa danje pou sekirite, sante ak anviwònman an.  
  
Medikaman ki rete chita nan kabinèt kay la kreye okazyon pou moun pran yo pou move 
rezon, pa sèvi avèk yo kòm sa dwa, oswa fè abi. Pousantaj moun ki fè abi medikaman 
sou preskripsyon nan peyi Etazini wo anpil, menm jan tou ak kantite ka anpwazònman 
pa aksidan ak ovèdoz akòz medikaman sa yo. DEA pa ka aksepte likid oswa zegwi 
oswa bagay ki koupan; se grenn oswa patch sèlman. Sèvis la gratis e anonim, epi yo pa 
poze kesyon.  
  
Anplis depatman lapolis ki disponib pou piblik la, 333 etablisman pral patisipe atravè eta 
a nan Jounen Nasyonal Ranmasaj Medikaman sou Preskripsyon an. Etablisman sa yo 
pral jete pwòp medikaman pa yo ki pa sèvi ankò, oswa ki ekspire, pou kore jefò k ap fèt 
pou diminye posibilite priz enkòrèk sibstans danjere kontwole nan anviwònman 
enstitisyonèl tankou etablisman swen alontèm ak kay retrèt.  
  
Pou plis enfòmasyon sou jan pou jete medikaman doktè preskri oswa sou Jounen 
Nasyonal Ranmasaj Medikaman sou Preskripsyon an, ale sou sitwèb Divèsyon DEA 
(DEA Diversion).  
  
Pwogram Pilòt Ranmasaj Pwodui Famasetik DEC a  
Pou konplete Jounen Nasyonal Ranmasaj Medikaman sou Preskripsyon an, Depatman 
Konsèvasyon Anviwònmantal (Department of Environmental Conservation, DEC) Eta 
New York la ap kontinye ankouraje famasi, etablisman swen alontèm, ak lopital, 
patisipe nan Pwogram Pilòt Ranmasaj Pwodui Famasetik eta a. Nan kad pwogram pilòt 
la, DEC pral achte bwat ranmasaj medikaman e peye pou jete pwodui famasetik li 
ranmase nan etablisman k ap patisipe yo pandan dezan. Miz ann aplikasyon pwogram 
pilòt sa a pral ede amelyore kalite dlo, redui enpak negatif ki posib pou pwason ak 
òganis akwatik, e redui risk posib pou sante ak sekirite piblik.  
  
Pwogram Pilòt Ranmasaj Pwodui Famasetik atravè eta a jwenn bourad nan men Fon 
Pwoteksyon Anviwònmantal (Environmental Protection Fund). Resous ki soti nan fon an 
pral sèvi pou kouvri tout depans pou achte bwat ranmasaj ki respekte kritè 
Administrasyon pou Kontwòl Medikaman Etazini, ansanm ak frè pou al chèche, 
transpòte, ak detwi dechè famasetik yo ranmase yo, sou peryòd dezan sa a. 
Prezantman, pwogram pilòt la ap aksepte aplikasyon. Yo ankouraje famasi ki vann an 
detay, lopital, ak etablisman alontèm pou enskri sou entènèt nan paj entènèt Pwogram 
Pilòt Ranmasaj Pwodui Famasetik sit entènèt DEC, ki se 
www.dec.ny.gov/chemical/108213.html.  

“Jounen Nasyonal Ranmasaj Medikaman sou Preskripsyon an se yon opòtinite pou 
moun New York anpeche abi ak vòl medikaman; pou sa, yo jete tout medikaman sou 
preskripsyon ki gen dwa danjere, ekspire, e endezirab”, Komisè Depatman Sante Eta 
New York la (New York State Department of Health), Doktè Howard Zucker, te di. 
“Prevansyon divèsyon, movèz itilizasyon ak abi medikaman se yon pwoblèm enpòtan 
pou sekirite piblik ak sante piblik, e nou ankouraje w patisipe nan inisyativ enpòtan sa 
a.”  
  
“Jete kòrèkteman yon medikaman preskripsyon ki pa sèvi, se fason ki pi an sekirite pou 
asire ke yo pa mal sèvi avèk li”, Delege Biwo pou Sèvis Alkowolis ak Toksikomani 
(Office of Alcoholism and Substance Abuse Services, OASAS) Arlene González-
Sánchez, te deklare. “Nan Jounen Nasyonal Ranmasaj Medikaman sou Preskripsyon 
an, ou ka anpeche abi medikaman anvan menm li kòmanse, e sove lavi yon moun lè ou 
netwaye kabinèt medikaman ou.”  
  
“Jete san danje medikaman ki pa nesesè ankò, se yon fason fasil pou famasi, 
etablisman swen sante, ak piblik la ede pwoteje kalite dlo a, ansanm ak sante ak 
sekirite piblik”, Komisyonè Depatman Konsèvasyon Anviwònmantal a, Basil 
Seggos, te deklare. “Pou konplete Jounen Nasyonal Ranmasaj Medikaman sou 
Preskripsyon an, Pwogram Pilòt Ranmasaj Pwodui Famasetik Eta a ap enstale bwat 
ranmasaj medikaman nan famasi, lopital ak etablisman swen alontèm kominote an, pou 
ogmante opòtinite pou moun New York jete byen e fasilman tout medikaman yo pa vle 
ankò.”  
  
Nouyòkè yo ki gen difikilte avèk yon adiksyon, oswa yon pwòch ki gen difikilte, ka jwenn 
èd ak lespwa lè yo rele liy telefòn gratis Eta, “HOPEline” 24 èdtan, 7 jou pa semèn nan 
1-877-8-HOPENY (1-877-846-7369) oswa lè ou voye tèks HOPENY (Kòd Kout 
467369).  
 
Ou kapab jwenn tretman pou adiksyon ki disponib ki gen ladan yo swen pou 
kriz/dezentoksikasyon, swen malad ki entène yo, rezidans kominotè yo, oswa swen 
konsiltasyon ekstèn yo apati itilizazyon nouvo Panèl Disponibilite Trètman (Treatment 
Availability Dashboard) OASAS Eta New York ki amelyore a nan 
FindAddictionTreatment.ny.gov oswa atravè paj Aksè Trètman (Access 
Treatment) sou sitwèb NYS OASAS. Vizite sitwèb #CombatAddiction (Konbat Adiksyon) 
an nan oasas.ny.gov/CombatAddiction pou w jwenn plis enfòmasyon sou fason ou ka 
ede òganizasyon #CombatAddiction an nan kominote w la.  
 
Vizite sit entènèt www.combatheroin.ny.gov pou ka jwenn plis enfòmasyon sou kijan 
pou abòde pwoblèm ewoyin ak abi preskripsyon opyoyid, sa enkli tou yon Twouso Zouti 
Tab Kwizin (Kitchen Table Tool Kit) pou ede kòmanse konvèsasyon an sou siy 
avètisman adiksyon ak ki kote pou’w jwenn èd. Pou w jwenn zouti pou itilize pou ka pale 
avèk yon jèn moun sou prevansyon itilizasyon alkòl oswa itilizasyon dwòg, vizite sitwèb 
Talk2Prevent Eta.  
  

###  

